
MINUTI

Il-Minuti tal-Laqgħa Nru 31 li saret fit-3 ta’ Ġunju 2025 kienu konfermati.

IĊ-CHAIRPERSON (Onor. Carmelo Abela): Żewġ affarijiet li joħorġu mill-Minuti; l-ewwel nett konna qbilna li jkun hemm preżentazzjoni min-naħa tal-ministeru konċernat dwar il-pjan soċjali għall-familja 2025-2030. Għamilna kuntatt u t-tama kienet li din il-laqgħa ssir il-ġimgħa d-dieħla, però irċevejna komunikazzjoni mill-ministeru konċernat għaliex għandu impenji oħra marbuta mal-Presidenza tal-Kunsill tal-Ewropa. Għalhekk se nipprovaw nagħmluha fis-7 ta’ Lulju jew fid-9 ta’ Lulju. 

ONOR. KATYA DE GIOVANNI: Sur President, ikun aħjar jekk nagħmluha fid-9 ta’ Lulju għax fis-7 ta’ Lulju ma nkunx nista’ nattendi.

IĊ-CHAIRPERSON: Kollox sew. Nipprovaw niltaqgħu fid-9 ta’ Lulju. It-tieni ħaġa li nixtieq insemmi hu li rċevejna mingħand - diġà ġiet iċċirkolata  magħkom - Dr Sylvana Brannon ir-rakkomandazzjonijiet tagħha li kienu parti mid-dissertation tat-teżi tagħha. Bħala formalità nieħdu nota li dawn waslu għandna u ġew ċirkolati mal-Membri. Grazzi ħafna.

DISKUSSJONI DWAR IL-PARENTAL ALIENATION – KONTINWAZZJONI

IĊ-CHAIRPERSON: It-tieni item fuq l-aġenda tagħna hija l-kontinwazzjoni tad-diskussjoni dwar il-parental alienation u magħna llum għandna lil Dr Lynn Chircop Faure. Min-naħa tagħna nirringrazzjawha talli sabet il-ħin biex tiġi tkellimna. Il-format li nagħmlu s-soltu huwa sempliċi ħafna; aħna se nħallu f’idejk sabiex tagħmel il-preżentazzjoni tiegħek. Imbagħad wara l-Membri tal-Kumitat ikunu jistgħu jagħmlu l-kummenti u l-mistoqsijiet tagħhom. Tajjeb li nfakkar ukoll li l-Kumitat jixxandar kemm fuq l-internet u kemm fuq l-istazzjon televiżiv tal-Parlament.  

DR LYNN CHIRCOP FAURE (Avukat): Sur President, l-ewwel nett grazzi lilkom ta’ din l-opportunità sabiex inwassal dak li ilni naħdem fuqu għal żmien twil. Bħala avukat dejjem kont involuta f’dak li għandu x’jaqsam mad-drittijiet umani, u fil-kuntest tal-parental alienation nixtieq nitlaq ftit mill-premessa li qed nitkellmu dwar parental responsibility. Din hija xi ħaġa li ilni nisħaq fuqha anke bħala practitioner għax il-Kodiċi Ċivili, għalkemm hemm ħafna li huwa tajjeb fih ... Li tilleġiżla b’mod wiesa’ huwa tajjeb għaliex taqa’ taħt il-premessa tal-prinċipji tal-aħjar interess tat-tfal, u tħalli f’idejn id-diskrezzjoni tal-awtoritajiet sabiex jiddeterminaw x’inhu l-aħjar interess tat-tfal. 

F’dak li għandu x’jaqsam ma’ responsabbiltajiet tal-ġenituri, naħseb li hemm wisa’ żejda. Nitkellmu dwar l-awtorità tal-ġenituri, u l-awtorità sfortunatament mingħajr gwida, mingħajr skills u mingħajr will taż-żewġ partijiet li jħarsu l-aħjar interess tat-tfal, din l-awtorità tista’ tkun ta’ detriment għat-tfal. Kif qed naraw il-parental alienation hija waħda mill-għodod tal-vjolenza psikoloġika. Meta nitkellmu fuq il-parental alienation qed nitkellmu fuq dannu li sar f’kuntest għax hemm it-tfal u t-tfal qed jintużaw bħala arma. Però ħafna drabi l-kawża ta’ dak li qed jissejjaħ parental alienation ikunu sitwazzjonijiet differenti, fosthom mard mentali, dipendenzi, nuqqas ta’ parental skills u nuqqas ta’ fehmiet bejn il-ġenituri. Jekk mhux se nkunu qegħdin inħarsu lejn dawn il-kawżi, minn fejn qed toriġina l-parental alienation, din se tibqa’ xi ħaġa astratta, u mingħajr assessment taż-żewġ partijiet wieħed ma jistax jgħid min hu l-vittma u min hu l-perpetrator. 

Bħalma jiġri fejn hemm il-vjolenza domestika, jekk ma jkollokx risk assessment li jinkorpora fih mhux biss l-allegat vittma imma anke l-perpetrator jew l-allegat perpetrator, ma tistax tiddetermina verament id-dannu u ma tkunx tista’ tikkontrolla dak ir-riskju. Hemm diversi miżuri li qegħdin jittieħdu mill-Gvern, u minn hawnhekk jien infaħħar dawn il-miżuri għaliex huma konsistenti mad-direttivi tal-Unjoni Ewropea u mal-konvenzjonijiet tal-Kunsill Ewropew. Qegħdin jiġu implimentati wkoll b’mod effettiv, però qatt ma tista’ tiddetermina dawn iż-żewġ partijiet ġo unit domestiku xi jkunu qegħdin jagħmlu. 

Fl-aħħar mill-aħħar meta jgħidu ż-żwieġ huwa kaxxa magħluqa, il-familja u li jiġri fost il-membri tal-familja verament hija kaxxa magħluqa! U allura ma tistax tittimbra u tgħid li mhux qed isir biżżejjed għax proprju ż-żewġ ġenituri qegħdin jabbużaw jew inkella qegħdin ikunu huma l-persuni vulnerabbli, u jaqgħu għal ċerti sitwazzjonijiet li ma jkunux qed jifhmu d-danni li qed iseħħu. Nemmen li allaħares il-ġenituri li jikkawżaw dan id-dannu psikoloġiku fuq it-tfal, u fuqhom infushom, ikunu jafu x’inhuma jagħmlu, għax ir-reat għandu jkun aggravju u jkun verament wieħed li trid tindirizza mil-lat kriminali. Jiena nemmen li jekk tkun taf x’inti tagħmel u l-impatt li qed tħalli fuq it-tfal u fuq il-persuni l-oħra, ħaqqek oltre minn minn dak li tiddetermina l-liġi! 

Illum se nitkellmu mill-perspettiva tad-drittijiet tat-tfal. F’Novembru tal-2023 kont għamilt petizzjoni u ressaqtha quddiem il-Parlament sabiex jiġi kkunsidrat il-kuntatt regolari maż-żewġ ġenituri tat-tfal. Jiena se nitkellem fuq dan il-prinċipju għax huwa prinċipju li jiddetermina wkoll jekk hemmx ugwaljanza effettiva fost il-membri kollha tat-tfal. Ħafna drabi meta nitkellmu dwar ir-riformi tal-liġi tal-familja, u issa qiegħda nidħol ukoll fuq it-tielet pilastru, li huwa t-tfal, qabel irid ikun hemm it-talba mingħand il-guardian jew minn min qiegħed fil-kawża litiguża. Issa rridu naraw ukoll li b’mod indipendenti jkun hemm it-terza persuna, saħansitra anke persuni oħra bħalma huma l-aħwa u persuni li qegħdin jgħixu f’dak id-domestic unit. Ir-realtà hi li hemm partners u persuni oħra li jgħixu fl-istess domestic unit, u nemmen li l-vuċi tagħhom hija indispensabbli sabiex wieħed jiddetermina verament x’qed jiġri f’dak id-domestic unit. 

Ma rridux nibqgħu biss bejn iż-żewġ ġenituri, jew iż-żewġ persuni li kellhom iż-żwieġ jew ir-relazzjoni li tkissret. U llum għandna ħafna sitwazzjonijiet fejn m’hemmx żwieġ, fejn m’hemm xejn irbit, jiġifieri kummerċjali jew inkella relatat ma’ xi proprjetà, imma xorta jibqgħu jargumentaw fuq il-manteniment u fuq l-aċċess. Ħafna mir-riċerkaturi u dawk li jopponu, u li forsi huma daqsxejn reżistenti għal dak li forsi jiġi indirizzat, li huwa l-parental alienation, hu li jkun hemm l-istess talbiet għall-aċċess, li jkun hemm talbiet oħrajn min-naħa l-oħra għall-manteniment. 

Ħafna drabi dawn it-talbiet jiġu deċiżi jew jiġu kkunsidrati flimkien, mill-istess ġudikant u mill-istess evidenzi li jitressqu quddiem il-Qorti, jew nuqqas tagħhom, u hawnhekk forsi wieħed irid jara li jindirizzahom b’mod differenti. Naħseb li kieku naqbdu dawn iż-żewġ drittijiet li għandhom it-tfal, - dik il-petizzjoni kienet fuq il-kuntatt regolari maż-żewġ ġenituri – irrispettivament x’sitwazzjonijiet għandhom bejniethom il-ġenituri, però mhux irrispettivament mill-impatt li qed iħallu fuq it-tfal jew inkella wieħed mill-ġenituri x’qed iħalli fuq it-tfal. Jiġifieri fejn ikun hemm allegazzjoni ta’ vjolenza domestika, u jkun hemm it-tfal li kienu xiehda għal dik il-vjolenza domestika, jiġu trattati bħala vittmi awtomatikament, u wieħed irid jindirizza dik is-sitwazzjoni. Jekk nieħdu t-tliet partijiet u nieħdu d-drittijiet tagħhom individwali għax taħt il-prinċipju tal-ugwaljanza rridu nħarsu lejhom u lejn id-drittijiet tagħhom b’mod individwali, naraw li jkollhom ir-riżorsi b’mod individwali, indipendenti minn xulxin u ma jkunux ikkundizzjonati minn jekk ikunx hemm talbiet jew le. U wieħed jibda jara dan il-fenomenu tal-parental alienation f’kuntest oġġettiv, aktar milli suġġettiv, għax hija xi ħaġa marbuta ma’ dik il-familja, u ta’ dawk is-sentimenti u ta’ dawk l-emozzjonijiet u ta’ dawk l-esperjenzi. Imma jridu jittieħdu b’mod oġġettiv. 

Irridu naraw ħadux tagħlim biex irabbu u jekk humiex persuni fit biex irabbu. Irridu jaraw ukoll ir-relazzjoni tagħhom bħala ġenituri, u mhux bħala żewġ individwi li tkissret ir-relazzjoni tagħhom. Dik m’għandhiex tkun il-concern tal-ġudikant għax dak huwa dritt fundamentali in it’s own right, li jekk dawn iridu jitilqu lil xulxin, għandhom id-dritt li jitilqu lil xulxin. Mela mhux naraw għalfejn qed jitilqu lil xulxin imma kif se titlaq mid-dar u x’se tħalli warajk! U żgur li ma tistax tħalli warajk il-parental responsibility. Mela jekk trid li jkollok l-infurzar tal-parental authority li tagħtik il-Kodiċi Ċivili, irid ikun hemm qafas legali ieħor tal-istess ... U kważi kważi meta ngħidu ugwaljanza jrid ikun ugwalment infurzabbli, li jagħtik il-jeddijiet u s-saħħa legali li inti tkun responsabbli u tkun iċċertifikajt ruħek li inti responsabbli, u ddikjarajt ruħek b’mod li ġejt assessed. Li kieku jien ġudikant inkun irrid nara li ż-żewġ talbiet li għandi quddiemi, verament qalbhom qed taħraqhom biex ikollhom aċċess ugwali mat-tfal. Mela allura b’mod ugwali jridu jikkontribwixxu għat-tfal, u jridu jkunu hemmhekk għat-tfal. 

Ma jistax ikun li jkollhom ħin l-istess għax il-ħin ma jista’ qatt ikun l-istess. Jien u r-raġel jekk nibda nagħmel assessment kemm inkunu fil-ħin l-istess, u forsi anke intom, naħseb li noħorġu ħafna iktar gravi minn dawk iż-żewġ persuni li jkunu quddiem il-ġudikant u l-Qorti tal-Familja għaliex dawn ikunu qed jagħmlu l-almu tagħhom biex jilħqu l-istess ħinijiet, u jaraw kif se jirranġaw ix-schedules tagħhom. Mentri aħna dawn l-affarijiet neħduhom forgranted għax insibu l-koperazzjoni ta’ xulxin. U taf li se ssib lil xi ħadd. Meta ma ssibx, it-tfal xorta se jkollhom dawn in-nuqqasijiet, kemm jekk il-ġenituri tagħhom ikunux f’sitwazzjoni ta’ separazzjoni jew le. Jiġifieri fejn hemm parental alienation ma tistax tkun xi ħaġa abbinata biss ma’ tluq mid-dar jew li relazzjoni tkissret. 

Jien jinteressani wkoll minn dawk it-tfal li qegħdin maż-żewġ ġenituri u xorta abbandunati! Jinteressani mit-tfal li mhumiex quddiem il-Qorti, li l-ebda parti m’għamlet kawża jew rikors, u missierhom jew ommhom abbandunawhom. Kuntenti jagħtu l-manteniment imma ma jkollhomx aċċess. Dawn ma trabbewx f’dik il-bond li fil-vjolenza domestika u fil-liġi tal-vjolenza domestika tirrikjedi li jkun hemm ... Jekk m’hemmx biological ties, jew jekk m’hemmx family ties, xorta l-fatt li inti qiegħda f’ambjent domestiku u hemm xi ħadd li qed jinfluwenzak, jista’ ikun barrani, tista’ tkun in-nanna, in-nannu, iz-ziju, oħtok, step sister jew step brother, kollha jridu jiġu assessjati. Mela għalfejn nistennew li l-assessment isir f’kuntest fejn ikun hemm rapport jew allegazzjoni ta’ vjolenza? Għalfejn il-prevenzjoni ma nagħtuhiex iktar saħħa u nilleġiżlaw għaliha u naraw li jkun hemm dan it-tip ta’ assessjar? 

Ma nippretendix li għax jien inħobb il-karozzi u trabbejt ma’ missieri nsuq il-karozzi, u kważi kważi qisni t-tifla ta’ Schumacher, allura mhux xorta rrid inġib il-liċenzja tas-sewqan biex insuq fit-triq! Ma jfissirx li għax ġejja minn familja li normalment il-ġenituri jidhru dejjem flimkien u ma kienx hemm kwestjonijiet, allura jien mhux qiegħda nonqos lil uliedi jew li m’hemmx parental alienation. Allura minflok nużawha biex kważi kważi nieħdu li għandna bżonn nieħdu, u ngħidu li hemm nuqqas ta’ aċċess, li hemm nuqqas ta’ awtorità li għandha tkun fuq persuna jew oħra, jew hemm nuqqas ta’ responsabbiltà, nużawha f’kuntest meta hemm problema. 

F’kuntest ieħor meta jiġu assessjati l-ġenituri, biex naraw jekk il-parental alienation, speċjalment jekk diġà ikollna rapporti li hemm pereżempju dipendenza minn ċerti vizzji, jekk ikollna sitwazzjonijiet ta’ saħħa mentali jew jekk diġà kellna fil-familja persuna jew oħra, ġenitur tat-tfal, li kien hemm xi rapport mill-iskola dwaru, ejja ma nistennewx li mmorru quddiem il-qrati biex niddeterminaw min ħaqqu u min ma ħaqqux jieħu lit-tfal! U ma noqogħdux nittimbrawh li qed jagħmel il-ħażen fuq it-tfal għax wasal fi stadju li ma jiflaħx iktar, u kważi kważi  jkollok tipproteġi lit-tifel jew lit-tifla tiegħek inti. Imbagħad is-sistema għal dik il-protezzjoni li qed tipprova tagħmel, għax inti taf it-traġitt fil-moħbi tad-dar tiegħek minn xiex għaddejtu, u ħadd ma kien preżenti, u ħadd ma seta’ jassessja l-wellbeing ta’ uliedek, u jkun hemm follow-ups, u jkun hemm care plan. M’għandux ikun hemm care order biex ikun hemm care plan għat-tfal. Huwa d-dritt tat-tfal li dawn imorru l-iskola. Għandhom biżibilju professjonisti madwarhom u hemm ħafna okkażjonijiet fejn jista’ ikun hemm dawn ir-red flags, u għandu jkun l-obbligu tal-professjonist u tal-istituzzjoni, li mhux tistenna li mmorru quddiem il-Qorti u nistennew li jkollna bottleneck fil-Qorti, imma naraw li in the meantime, anke jekk tmur il-Qorti ma jimpurtax, it can be reactive, imma għallinqas reactive qed tingħata s-servizz sakemm tasal is-seduta li jmiss. Qed tingħata servizz biex jekk hemm kwestjoni ta’ aċċess, taqbad u tgħid dan huwa dritt tat-tfal b’mod oġġettiv. Jekk hemm vjolenza domestika din trid tiġi ipprovata. In the meantime d-direttiva li qegħdin nittrasportaw u direttiva ġdida li trid tiġi fis-seħħ fl-2027 fil-qafas domestiku leġiżlattiv tagħna titkellem on the safety of children. Member states shall establish and mantain safe places which allow safe contact between a child and the holder of parental responsibility. Jiġifieri ma tgħidx authority u allura diġà qed turina fejn irridu mmorru. U rridu nbiddlu l-mentalità ta’ dak li huwa domestiku.  

Bħala ġenituri ma nistgħux nibqgħu nippretendu li għandna xi jedd fuq it-tfal meta qed ngħidu li mill-konċepiment għandek dritt uman ġdid, bir-responsabbiltajiet kollha u bid-drittijiet kollha li jiġu magħha. Allura hawnhekk irridu nagħmlu shift bejn parental authority u parental responsibility. Irid ikollna safe contact between a child and a holder of parental responsibility who is an offender, or suspect of violence, against women or domestic violence to the extent that the holder of parental responsibility has rights of access. Member states shall ensure supervision as appropriate by trained professionals in the best interest of the child. Mela dan jagħtina kuntest ta’ x’inhu l-prinċipju tal-ugwaljanza, u kif irid jiġi implimentat, mhux miż-żewġ partijiet li kapaċi jitkellmu imma fin-nuqqas ta’ dawk iż-żewġ partijiet li kapaċi jitkellmu, il-vuċijiet l-oħra jrid ikollhom qafas leġiżlattiv li jkollhom l-istess standing u l-istess saħħa ta’ vuċi tramite legal representatives, tramite another avenue ta’ professjonisti, li jistgħu jkunu psikologi jew edukaturi, li jista’ ikun set-up li qed jiddetermina l-bżonnijiet u x’inhu l-aħjar interess tat-tfal. 

Li hu żgur hu li hawnhekk qed jagħtina kważi kważi enfasi fuq dawk li huma d-drittijiet fundamentali tat-tfal. Fl-aħħar mill-aħħar huwa dritt tat-tfal li jkollhom kuntatt maż-żewġ ġenituri. U jien minn hemmhekk tlaqt. Il-petizzjoni ħallejtha miftuħa u ma qgħadtx indaħħal kuntesti oħrajn għaliex jiena nippretendi li l-ewwel immorru b’mod oġġettiv u naraw jekk huwiex dritt tat-tfal. Jekk m’hemmx vjolenza, jew jekk dik l-evidenza ma tistax tiġi kkonsidrata bħala prova, xorta jingħataw is-servizzi kollha meħtieġa ta’ superviżjoni u għajnuniet liż-żewġ ġenituri biex dan il-kuntatt ma jkunx jista’ jintilef. Però, iktar milli xejn, meta inti offender, jew suspected offender, apparti li se nitfa’ flag fuqek għax xi ħadd mill-professjonisti ... 

F’Chapter 602 diġà għandna obbligu fuq il-professjonisti li dawn għandhom l-obbligu li jirrapportaw fejn jaraw li hemm xi nuqqas jew fejn it-tfal mhux qed jiġu mħarsa kif suppost. Imma dan is-suppost huwa għad-diskrezzjoni tal-istess istituzzjonijiet u professjonisti. Imma mhuwiex stabbilit. Mela allura rridu ngħidu jekk fl-iskejjel tagħna għandna realtà, u nafu li għandna problema fuq min se jiġi għat-tifel u fuq min ma jistax jiġi għalih, fejn illum ġie dak u għada jiġi l-ieħor, mela mill-ewwel malli jiġi xi ħadd b’din il-problema jien ninduna li dan it-tifel għandu problema d-dar għax tfal normali jiġi għalihom min irid. Mela dak għandu jiġi flagged. Wieħed għandu jibda jara s-sitwazzjonijiet li verament jistgħu jagħtu d-dritt tat-tfal jew inkella li jiżguraw id-dritt tat-tfal, imma flimkien ma’ professjonisti oħrajn irridu naraw li meta hemm allegazzjoni, din tiġi trattata without undue delay, b’mod li lit-tfal tagħtihom rimedju għax jekk jien għandi temporary protection order fejn ma narax il-partner tiegħi, jew ma jersaqx lejja l-partner tiegħi, għal xi raġuni jew oħra dik hija valida, u dik hija protezzjoni għall-individwu. Issa jien mhux se nidħol fuq the mother’s rights jew fuq the father’s rights għax dak huwa irrelevanti. Jien se nibqa’ fuq il-perspettiva tat-tfal. Jekk dak it-tifel jew dik it-tifla għandu dritt u jiġi assessjat għalih b’mod indipendenti, u jinstab li għandu bżonn superviżjoni, li għandu bżonn li l-iskola tagħmillu karta jew li jkun hemm xi proċedura partikolari, għandu jkun hemm sistema biex ma noqogħdux kull darba qisha tkun l-ewwel darba għax forsi jinbidel il-management jew għax tinbidel it-teacher, u allura rridu nerġgħu nibdew il-proċeduri. Dan kollu revictimization u dak li jagħmel il-vjolenza domestika. Jiġifieri l-parental alienation għalija huwa fejn hemm it-tfal fi vjolenza psikoloġika, dannu psikoloġiku, u dan irid jiġi trattat bil-mod li qed nittrattaw il-vjolenza domestika.

IĊ-CHAIRPERSON: Grazzi ħafna Dr Chircop Faure. Ħa ngħaddu mill-ewwel għall-mistoqsijiet. 

L-Onor. Graziella Attard Previ.

ONOR. GRAZIELLA ATTARD PREVI: Dr Chircrop Faure, l-ewwel nett nirringrazzjak talli sibt il-ħin sabiex taqsam magħna dawn il-ħsibijiet. Jiena xtaqt li tkun magħna għaliex naf li inti taħdem fil-viċin ukoll fuq dawn l-issues, u żgur li tista’ tagħtina daqsxejn iktar insight fuq dan is-suġġett. Il-fenomenu tal-parental alienation dan l-aħħar, b’mod partikolari fejn jidħlu każijiet ta’ separazzjonijiet, qed jintuża ħafna. Kif għedt inti t-tfal jintużaw bħala pedina, u fl-aħħar mill-aħħar qed jispiċċaw iweġġgħu ħafna ġenitur jew ieħor, però b’mod partikolari t-tfal. Għaldaqstant nixtiequ li b’xi mod jew ieħor naraw x’nistgħu nagħmlu biex kemm jista’ ikun intaffu minn din il-pjaga li dejjem qiegħda tikber. Inti għedtilna li huwa importanti li meta jkun hemm dubju jew inkella fejn verament hemm parental alienation, irridu naraw il-kawżi. Irridu naraw x’inhuma l-fatturi li qed iwasslu biex lil dak il-ġenitur sabiex jagħmel parental alienation. Mill-esperjenza tiegħek x’sibt li huma l-aktar fatturi li jwasslu għal dan? Forsi hemm xi trend jew fatturi li kienu saljenti mill-esperjenza tiegħek f’dawn il-kawżi? 

Ngħaddi għal mistoqsija oħra li nixtieq nagħmel. Meta jkollna sitwazzjonijiet li qegħdin jipprovaw jiddeterminaw jekk hemmx parental alienation jew le, ħafna drabi l-professjonist jagħmel assessment ... Tħoss li f’seduta waħda, jew tnejn, u ġieli anke mhux fl-ambjent tad-dar, ġieli f’uffiċċju u ġieli jkun x’imkien ieħor, verament inkunu qegħdin nieħdu stampa reali ta’ dak kollu li verament ikun għaddej id-dar? Mill-esperjenza tiegħek ġieli sibt li jew it-tfal ma jkunux komdi biex jitkellmu jew inkella l-informazzjoni li tingħata ma tkunx korretta? X’taħseb li jista’ isir jekk ħafna drabi l-każ qed jitmexxa fuq dak l-assessment? Ħafna drabi l-każijiet qegħdin jiddependu fuq is-social work assessment, u llum il-ġurnata għandek l-avukat li qed ikun hu jew hi li titkellem mat-tifel jew mat-tifla. Kemm hu minnu li minn laqgħa ta’ darba, darbtejn, verament qiegħda toħroġ il-verità?

Qisu li mill-mod ta’ kif qed tirrakkomandalna the best way forward, qisek qed tgħidilna that we need to nip the problem in the bud. Issa jien qiegħda nħares lejha mil-lat prattiku, jiġifieri qiegħda nimmaġina li tinvolvi ħafna riżorsi li, jekk qed nifhmek sew, dak it-tifel jew it-tifla mill-ewwel jiġi kważi kważi referut għand iċ-Child Protection Services jew inkella għal xi servizzi tal-familja, meta nafu li dawn diġà jinsabu over burdened bħalissa bil-każijiet li għandhom quddiemhom. Allura fin-nuqqas ta’ dan, x’taħseb li tista’ tkun soluzzjoni oħra? 

IĊ-CHAIRPERSON: Grazzi. L-Onor. Katya De Giovanni.

ONOR. KATYA DE GIOVANNI: Grazzi ħafna Dr Chircop Faure. Kemm-il darba kellna okkażjoni li niltaqgħu u nitkellmu fuq affarijiet li għandhom x’jaqsmu ma’ din id-diskussjoni. Min-naħa tiegħi għandi żewġ mistoqsijiet għalik. Inti ggradwajt mill-Università fil-kors tal-liġi u allura x’taħseb li għandu jinbidel mill-kors tal-liġi biex min qiegħed jistudja bħalissa jkun iktar ippreparat biex ikun jista’ jindirizzaw s-sitwazzjoni li hemm illum? Nafu kemm is-soċjetà qiegħda tinbidel aktar malajr. It-tieni mistoqsija li xtaqt nagħmillek, u inti għamilt aċċenn għaliha meta tajtna l-preżentazzjoni tiegħek, x’tagħmel iktar ċar fil-liġijiet tagħna biex is-sistema tagħna titjieb? Kieku kont għalliema kont nistaqsik l-istess mistoqsija fuq l-għalliema għaliex għamlet aċċenn għaliha l-Onor. Attard Previ wkoll. U forsi nistaqsihielek ukoll; what should teachers look out for? X’għandhom jaraw biex dak li jkun ikun jista’ jirreferi mal-ewwel meta jkun hemm dawn l-issues? Grazzi.

IĊ-CHAIRPERSON: Grazzi. L-Onor. Paula Mifsud Bonnici.

ONOR. PAULA MIFSUD BONNICI: Dr Chircop Faure, grazzi tal-preżentazzjoni li tajtna. Żewġ mistoqsijiet żgħar min-naħa tiegħi wkoll. Kellna persuna f’dan il-Kumitat, avukata bħalek, li qaltilna li l-liġi diġà hija biżżejjed għaliex diġà tindirizza diversi problemi. Kif fhimt lilek naħseb li inti għedt li l-liġi hija wiesa’ imma fil-verità mhijiex speċifika, u allura ma tindirizzax dawn is-sitwazzjonijiet partikolari. Allura taqbel mal-istatement li l-liġi diġà qiegħda hemmhekk, u l-liġi qiegħda hemm biex nużawha? U x’jista’ jsir - biex nallaċja ma’ dak li kienet qed tgħid l-Onor. De Giovanni - aktar fil-liġi biex naraw li nkunu qegħdin nindirizzaw dawn is-sitwazzjonijiet?   

Jiena fhimt li inti qed tgħid li jkun aħjar li mmorru għall-prevenzjoni milli naslu għas-sitwazzjoni fejn diġà għandek parental alienation, u importanti li t-tfal ikollhom diġà care plan fuq kif se nkunu qegħdin naraw li ma jkunux qed jiġu abbużati. F’liema stadju qed tgħid li għandu jkun hemm dan il-care plan u kif se jitħaddem? Grazzi.

IĊ-CHAIRPERSON: Min-naħa tiegħi nixtieq ukoll nagħmel xi kummenti. Apparti r-ringrazzjamenti li diġà saru, ħadt gost anke bl-approach tiegħek, fejn inti assolutament l-ewwel u qabel kollox poġġejt fiċ-ċentru ta’ kollox it-tfal. Jiġifieri anke kif naffrontaw il-problemi li jista’ jkun hemm bejn il-ġenituri, żgur li dejjem għandu jirbaħ l-interess tat-tfal. Il-mod ta’ kif indirizzajt il-preżentazzjoni lili laqtitni u għoġbitni. F’dan il-Kumitat smajna l-ġlieda bejn x’jirbaħ l-aktar meta jkollok każ ta’ vjolenza domestika, fejn normalment meta jkun hemm rapport mill-ewwel jittieħdu ċerti azzjonijiet. Smajna min ilmenta li xi kultant jittieħdu azzjonijiet kontra ġenitur, li normalment ikun ir-raġel, ikunu għaġġlu ż-żejjed biex jieħdu ċerti azzjonijiet.

Smajna wkoll meta ltqajna bħala kumitat konġunt bejn il-Kumitat Permanenti dwar l-Affarijiet Soċjali u l-Kumitat Permanenti dwar l-Affarijiet tal-Familja li meta jidħol rapport fuq vjolenza domestika mill-ewwel jittieħdu l-azzjonijiet. Issa jkun hemm min jgħidlek mill-ewwel ittieħdu passi u jkun hemm min jgħidlek li ġieli damu, jiġifieri jkollok opinjonijiet differenti. Però uffiċjalment qalulna li meta jidħol rapport mill-ewwel isiru l-investigazzjonijiet meħtieġa.  Id-dilemma tiegħi hija din, anke kif semmejt inti fejn għedt li rridu naraw liż-żewġ partijiet, liż-żewġ ġenituri u mhux jittieħdu ċerti azzjonijiet mingħajr ma nistabbilixxu eżatt jekk ir-rapport li sar kienx ġustifikat li jsir jew inkella kienx esaġerat u intiż għal affarijiet oħrajn.   

Issa min-naħa ta’ vjolenza domestika jgħidulek li ladarba daħal rapport ikollhom jaġixxu. Jekk naraw min-naħa ta’ parental alienation irridu naraw jekk dak ir-rapport hux qed jiġi magħmul biex jintuża kontra l-ġenitur l-ieħor a skapitu tat-tfal. Jiġifieri hawnhekk qed indaħħlu dawn l-affarijiet flimkien. Se nsemmi wkoll dak li jiġri fil-Qorti għax finalment ikollok każijiet li jispiċċaw quddiem il-Qorti, u inti donnok ikkritikajt b’mod kostruttiv il-mod ta’ kif forsi ċerti ġudikanti, minħabba forsi l-liġi jew minħabba dak li jaħsbu huma kif jiġġudikaw ċerti affarijiet ... Taħseb allura li l-ġudikanti tagħna għandhom jingħataw taħriġ kif jittrattaw dawn l-affarijiet li mhux biss marbuta mal-liġi?  U l-liġi hija tajba jew le, kif semmiet l-Onor. Mifsud Bonnici qabli, u tindirizza kollox? Hija biżżejjed jew le u l-interpretazzjoni tagħha?  

Imbagħad għandek l-aspett soċjali tagħha. Mhux kollox huwa legali, għalkemm qiegħed il-Qorti wieħed m’għandux iħares biss lejn il-legaliżmi, li ovvjament jiggwidaw lill-ġudikanti tagħna, imma forsi jekk ikun hemm daqsxejn waħda iktar taħriġ, forsi jifhmu aktar il-ħtieġa li mhux biss deċiżjoni legali imma aktar mill-aspetti l-oħra, fosthom dak soċjali għax kif semmejt inti, meta jidħlu dawn l-affarijiet ta’ relazzjonijiet żgur li hija kaxxa magħluqa, u allura tirrikjedi ċerta attenzjoni. Inti semmejt ukoll il-petizzjoni li daħħalt fil-Parlament, u dik ikollna aċċess għaliha aħna u forsi nkunu nistgħu nagħmluha mad-dokumenti ta’ dan il-Kumitat ħalli nkunu nafu f’aktar dettall xi tgħid ukoll il-petizzjoni.   

Jien laqatni l-punt li semmiet l-Onor. Attard Previ fil-mistoqsijiet tagħha. Inti għamilt aċċenn fuq li jkollna a care plan u mhux naslu għal care order, li tfisser li aktar għandna naħsbu fuq il-prevenzjoni milli le. Fil-fatt anke l-Onor. De Giovanni staqsiet jekk l-għalliema hux se npoġġulhom iktar responsabiltà, u lejn xiex mistennija jħarsu l-għalliema u x’inhuma l-indikaturi li wieħed għandu josserva fit-tfal biex imbagħad isiru r-rapporti meħtieġa bħala professjonisti. U filwaqt li din hija xi ħaġa li għandha ssir, but I share the same concerns, għax wisq probabbli l-professjonisti, hi x’inhi l-professjoni tagħhom, huma diġà overwhelmed bil-każijiet ta’ rapporti, u forsi rapporti ta’ ċerta gravità, let alone biex jippruvaw jevitaw ċerti kwestjonijiet.  

L-aħħar kumment li xtaqt nagħmel hu li ma nafx jekk fhimtx tajjeb jew le li għandna nħarsu lejn il-parental alienation anke fejn apparentement hemm familja li hija tajba?  

DR LYNN CHIRCOP FAURE: Preċiżament jekk inħarsu lejn il-prinċipju tal-aħjar interess tat-tfal dan ma jibdiex ma’ kawża ta’ separazzjoni u ma jibdiex ma’ sitwazzjonijiet fejn il-ġenituri jkunu qegħdin f’kawża litiguża. Jiġifieri fl-aħjar interess tat-tfal huwa kollox, huwa prinċipju fundamentali u jinkludi kollox, dak li għandu x’jaqsam mal-ambjent, mal-edukazzjoni, eċċ. L-istituzzjonijiet u l-public administration, anke saħansitra fil-privat, jiġifieri kull fejn hemm deċiżjoni li se timpatta b’mod dirett jew indirett lit-tfal ... Issa meta ngħidu tfal qed nirreferu għal persuni taħt it-18-il sena, u din importanti għaliex illum qegħdin nitkellmu fuq sitwazzjonijiet fejn it-tfal għandhom jagħtu l-kunsens huma, u forsi mhumiex meqjusa daqstant vulnerabbli daqs kemm kienu meqjusa tali sa ftit taż-żmien ilu. Isse jekk se nittrattaw il-parental alienation mil-lat ta’ vjolenza jew dannu psikoloġiku, mela allura rridu nqisuh bħala reat. Hemmhekk it-tfal huma taħt it-18-il sena, irrispettivament minn ċerti sitwazzjonijiet it-tfal humiex vulnerabbli jew hekk ikkunsidrati.    

Ħa nibda nipprova ngħaqqad ftit. Fil-presentation tiegħi, u dejjem, inħobb inpoġġi lit-tfal fiċ-ċentru. Dan nagħmlu mhux għax huma dejjem għandhom raġun imma għaliex hemm raġuni għall-atteġġjament tagħhom. U din xi kultant, jekk l-avukati tat-tfal mhux se jkunu kompetenti biżżejjed li jifhmu li t-tfal ma jridux jaraw ġenitur proprju għaliex hemm problema ... Mhijiex fin-natura tal-ebda kreatura din il-ħaġa. Għasfur jibqa’ jistenna lil ommu. Jekk ikollu lil ommu u lil missieru tant l-aħjar. Ħadd mhu se jibgħat ’l hemm lil xi ħadd li jrid jindukrah, jikkurah, jgħinu u jkollu bond b’saħħitha miegħu. Mhijiex fin-natura tat-tfal li jirrifjutaw lil xi ħadd mill-ġenituri. Meta t-tfal qed juruk dawn l-indikazzjonijiet, u għalhekk semmejt ir-riżorsi kollha l-oħra għax m’għandniex għalfejn nikkreaw riżorsi ġodda.  

Mela jekk aħna għandna sitwazzjoni ta’ istituzzjoni edukattiva, li verament il-focus tagħha mhuwiex biss dak akkademiku imma li jaraw ukoll il-formazzjoni tat-tfal, kif jitħaddtu, eċċ., li dawn iridu jkunu l-adulti u l-ġenituri ta’ għada pitgħada. Mela l-istituzzjoni edukattiva tista’ tkun hemm flimkien ma’ multidisciplinary professionals oħrajn, li jiġu flimkien fuq kawżi li jkunu flagged li hemm problema, u jekk jien għandi tifel li qed ikun assenti diversi drabi, qed jorqod fil-klassi, qed jiġi bla lunch, qed jiġġieled mat-tfal, ikun ta’ bully mat-tfal l-oħra, jew inkella jiġi bullied huwa stess, hemmhekk bħala edukatur naħseb li nkun qiegħda nonqos lit-tfal l-oħra tal-klassi jekk ma nindirizzax il-kawża ta’ dik il-problema.  
Kemm se ndum nittratjeni u jew ma nikkollaborax ma’ istituzzjonijiet oħrajn biex naraw li jkun hemm riżorsa b’saħħitha?! Mhux qed ngħid li bħala edukatur se noħroġ u mmur nagħti community service għax dak hemm servizzi oħrajn li jagħmlu dak ix-xogħol.  Mhux qed ngħid li bħala edukatur ħa nara li l-ġenituri jkollhom parental skills u li jekk m’għandhomx iridu jmorru jagħmluh b’mod obbligatorju għax dak hemm istituzzjonijiet oħrajn. Bħala edukaturi mhux se nara li qed jagħtuh il-lunch u li jagħmluh b’ċerta mod għax hemm servizzi oħrajn. Diġà għandna l-breakfast tat-tfal u li t-tfal jibqgħu sal-4.00 p.m. fejn ikun hemm bżonn. Allura f’dan il-ħin, imbilli nsejjaħ lill-ġenituri darba, darbtejn, bħala parti mill-programm edukattiv, mhux se nkun qiegħed noħloq riżorsa oħra għax l-edukatur qiegħed hemm xorta f’dak il-ħin. U qiegħed f’dak l-ambjent ta’ edukazzjoni, fejn kważi kważi m’inix niġġudika l-ebda ġenitur imma qed nagħmel stedina. U din l-istedina tiġi filed, u għalhekk il-care plan, tiġi filed ħalli mbagħad lill-ġudikant, meta dawn ikunu f’kawża quddiem il-Qorti, ikun jista’ jara kemm-il darba kienu volontarjament lesti li jidħlu u jikkollaboraw flimkien avolja ma jaqblu xejn u r-relazzjoni intima tagħhom spiċċat, imma r-responsabiltà tagħhom bħala ġenituri, jekk iridu jinfurzawha quddiem il-Qorti waqt is-separazzjoni, irid ikun hemm track record li verament kienu responsabbli u kienu preżenti meta sejħulhom l-istituzzjonijiet. Allura ma jistax ikun hemm dan il-care plan mingħajr koordinament li tiġi rikjesta mil-liġi.

Semmejt il-ġudikant. Le, mhux li l-ġudikant qiegħed jonqos, anzi jiena naħseb li l-ġudikant qed jagħmel iktar minn xogħlu. Jekk jien ġejt quddiem ġudikant, dan irid jara li hemm fair play, u jara li l-proċeduri qegħdin jiġu esegwiti, imħaddna b’mod effettiv miż-żewġ partijiet, irrispettivament minn x’inhuma t-talbiet tagħhom. Li ġudikant għandu quddiemu l-proċedura li ma tistax tonqos lill-ebda parti, però m’għandux quddiemu t-tfal. U dak diġà huwa nuqqas għax ħafna drabi l-ġudikant joqgħod fuq ir-rapporti li xi kultant ikunu tal-parte civile, li xi kultant ikunu appuntati mill-qrati stess, bħal dawk ta’ psychologists jew social workers. Dawk ir-rapporti tal-esperti ad hoc li jkun talab il-ġudikant huma importanti, però imbagħad, biex wieħed jassessja b’mod ħolistiku x’deċiżjoni se nieħdu u liema direzzjoni se mmorru, irid ikun hemm track record ta’ esperti involuti, li ġew evalwati, li kien hemm assessment u li nstemgħu l-partijiet kollha bl-istess livell u bl-istess effettività. Jekk il-ġudikant ma jkollux dan kollu ma nistgħux nippretendu li se jifhem preċiżament x’qed jiġri f’dik id-domestic unit. Aħna ma nistgħux ngħidu għax mhux qed jifhem irriduh jiddeċiedi. Jien nixtiequ jifhem biex jiddeċiedi u ma nixtieqx li jiddeċiedi qabel ma jkun fehem is-sitwazzjoni. U dik hija d-dilemma tal-partijiet, li ħafna drabi, avolja jkun hemm tul ta’ żmien minn seduta għal oħra, ftit li xejn ikun hemm grupp tekniku li qiegħed verament jevalwa s-sitwazzjoni bid-dettall ta’ x’qed jiġri bejn seduta u oħra. X’ġara f’dawk il-ftit minuti ġo scenario ta’ Qorti mhuwiex ideali, però huwa bżonnjuż u ma nistgħux inneħħu l-ġudikant mill-equation. Fl-aħħar mill-aħħar l-expertise ta’ ġudikant huwa bżonnjuż ħafna, u ma jista’ jagħtih ħadd, l-ebda psikologu u l-ebda social worker. Inkella nispiċċaw li l-expertise ma nemmnux fihom u nibdew niddubitaw il-kompetenzi tagħhom.  

Fejn hemm dan il-multi-discipilinary approach joħroġ biċ-ċar għax veru qegħdin ngħidu li hawn il-parental alienation, però jekk immorru u neżerċitaw permezz ta’ dan il-multi-disciplanry approach x’qed jikkawża l-parental alienation, qegħdin naraw ukoll li qed ikollna child to parent violence. Child to parent violence qegħdin naħsbu li hija xi ħaġa ... Hawnhekk se mmur fuq dak li għedt ftit ilu li jien se naqbeż dejjem għat-tfal jew li s-sitwazzjoni tat-tfal hija dejjem perfetta. It-tfal jista’ jkun li għandhom storja li fil-verżjoni tagħhom mhijiex l-istorja tagħhom imma hija l-istorja li qed jisimgħu, hija l-istorja li qed jirrepetu, hija l-istorja li dejjem jaraw, u fejn hemm aggressjoni se jużawha kontra dik il-persuna li qed tiġi attakkata, li qed ngħidulu li huwa l-perpetrator. Imma bla dubju ta’ xejn ma tistax dawn ir-rapporti jew il-parental alienation, għaliex qed neżaminawha b’mod ħolistiku, allura rapporti ta’ vjolenza domestika fuq min qed jagħmilha l-parental alienation, ma neħduhiex bl-istess reqqa, urġenza u kredibilità. 

Huwa dritt tiegħi bħala individwu li jekk jien b’mod emozzjonali, psikoloġiku u anke fiżiku nħoss li kelli nagħmel rapport, jew inkella ex-ufficio għax il-qafas tal-vjolenza domestika tirrikjedi wkoll ex-ufficio li jibqgħu għaddejjin avolja jien nirtira r-rapport tiegħi, imma fl-aħħar mill-aħħar huwa reat kriminali. Jiġifieri jekk jien ħassejt li kelli nirrapporta jew li dik is-sitwazzjoni tiġi flagged, dak m’għandux jiġi minimizzat sempliċiment għax jien overwhelmed u forsi qiegħda nuża l-parental alienation, qed niġi attakkata li jien qed nagħmel il-parental alinenation u allura l-vjolenza domestika tiegħek bħala vittma qed tiġi forsi ddubitata, kemm hija reali jew le, sakemm ikun hemm dannu viżibbli.     

Għandna bżonn aktar taħriġ u t-taħriġ, din ir-riżorsa ta’ min jiddetermina dan il-fenomenu jekk huwiex psychological harm jew le, għadha nieqsa. Jiġifieri fejn għandna fil-liġi li huwa psychological harm għandu jkollna linji gwida ċari ta’ x’jikkonsisti psychological harm. Għandu jkollna linji gwida ċari ta’ x’inhi r-responsabiltà tal-ġenituri meta tiġi flagged li hemm dannu psikoloġiku jew fuq it-tfal jew fuq min qed jagħmel ir-rapport li huwa l-vittma. L-urġenza għall-kredibilità trid tibqa’ ma’ kull rapport, hu x’inhu, jiġifieri ma jimminimizzax fuq parental alienation għax il-parental alineation qiegħda ġġib magħha l-bullying fl-iskejjel. 

Il-parental alienation mhux trattat talli hu, u għalhekk l-enfasi tiegħi li dan huwa reat għax mhux parental alienation imma huwa psychological harm. Jien ma nsejjaħlux parental alienation għax jista’ jkun ġej minn mard psikoloġiku li għandhom il-ġenituri, minn effetti jew inkella minn influwenzi ta’ persuni oħrajn li lanqas għandhom x’jaqsmu l-ġenituri. Jiġifieri l-ġenituri qed jiġu influwenzati u burdened b’tali mod li mbagħad flimkien joħolqu dan il-parental alienation minħabba nuqqas ta’ finanzi, nuqqas ta’ riżorsi, forsi ntilef ix-xogħol, forsi ma bqajtx tmur għat-tifel u allura tgħidlek abbandunajtu, imbagħad trid tmur għall-manteniment, imbagħad trid tmur għall-aċċess u jekk ma tagħtihiex il-manteniment twaqqaflek l-aċċess.  

Meta tiġi għall-aċċess l-ewwel trid tħallasni, u tħallasni b’lura u ma jinteressani xejn kif qed iġġib ruħek mat-tifel, jew inti li t-tifel għandu bżonnok, jew li inti lest li tidħol fi programm jew lest li tagħmel ċerta skills jew upskilling tal-parental responsabilities! U l-medjazzjoni ma taħdimx għax jekk iż-żewġ partijiet ma jridux, x’se jagħmel il-medjatur? M’għandix qafas legali li jiġi mal-interpretazzjoni tal-liġi, ma’ dak li jitlob ukoll il-ġudikant. Li titlob għal aktar assistenza u rapporti mingħand l-esperti u li forsi jkun hemm assessment addizzjonali matul dak il-proċess. Imma għalfejn ma nagħtuhomx iktar saħħa legali u b’hekk inkun nista’ nikkondkludi l-medjazzjoni billi nasal fuq żewġ aspetti oġġettivi; il-manteniment u l-aċċess.   

Jekk m’inix kapaċi nwassal żewġ persuni biex jaqblu fuq il-manteniment u fuq l-aċċess ... Issa mhux biex iħallas l-ammont b’mod regolari u għalhekk f’dan l-istadju jrid ikun hemm dan il-care plan. Jekk jien se nagħlaq il-medjazzjoni għax mhumiex qed jaqblu, mela għalija s-sistema falliet għax fl-aħjar interess tat-tfal, f’dak il-mument lill-ġudikant ma tridx tgħabbih fuq il-ħlas u l-ammonti, fuq l-aċċessi u l-ħinijiet, fuq l-iskola u l-vakanzi, eċċ. Inti lill-ġudikant trid tagħtih affarijiet ħafna iktar serji, li jikkollabora mal-esperti, speċjalment jekk qed nitkellmu fuq parental alienation li hemm psychological harm. Mela fl-istadji kollha tad-drittijiet tat-tfal, jekk inti abbandunajthom, trid tiġi inforzata l-liġi. Kemm għandna infurzar tal-liġi fejn għandek unknown fathers? Tgħidli unknown mothers m’għandniex imma xorta għandna ommijiet li abbandunaw lit-tfal tagħhom. Issa x’inhi r-raġuni?  

Jista’ jkun li r-raġuni tkun ta’ mard, ta’ saħħa mentali, ta’ problemi ta’ protezzjoni għax ma nistax nersaq qribek jew għandi temporary protection order u ma nistax narak, imma l-liġi tibqa’ titlob li jien inħallas il-manteniment. U dak huwa dritt sagrosant. Hemm min jgħidlek li dan huwa ksur tad-dritt fundamentali tiegħi, li tħallat obbligu ma’ ieħor jew dritt ma’ ieħor. U minn hemm irridu naraw. Ejja nerġgħu neżaminaw il-liġi u nistaqsu jekk hux qegħdin nitolbu dmirijiet ugwali mingħand kulħadd fl-istess żminijiet.  Kif qed ninforzawhom? Jekk inti tinforza l-manteniment mingħand wieħed ... Jien mill-esperjenza tiegħi nista’ ngħid li ħafna ommijiet jew missirijiet jaħsbu li għax qed jirċievu l-manteniment, qed jieħdu xi ħaġa ta’ barra minn hawn. Imma inti qed tikkontribwixxi għal nofsu! Taf li jekk nofsu mhux biżżejjed għandek id-dritt li titlob għal iktar? Il-fatt li tajtni €150 f’manteniment u jien qiegħda nonfoq €350 għax it-tifel jgħix miegħi, dak huwa ġust? Mela għax inserrħu rasna li meta nagħtik il-manteniment tajtni l-aċċess u l-parental alienation ma baqgħetx issir. Parental alienation huwa fenomenu ta’ mard, dannu li jista’ jkun ikkaġunat sempliċiment għax mhux qed nisimgħu lill-familja.  

IĊ-CHAIRPERSON: Dr Faure, se nitolbok tikkonkludi għax irridu nidħlu fis-sala minħabba li hemm numru ta’ votazzjonijiet. Ma nafx jekk hemmx xi kjarifiċi oħra min-naħa tal-Membri? (Onor. Membri: Le) Tajjeb. Mela Dr Faure nirringrazzjawk tal-ħin tiegħek u talli weġibt il-mistoqsijiet tagħna.   
DR LYNN CHIRCOP FAURE: Li nista’ ngħidilkom ukoll hu li flimkien mal-petizzjoni kont tajt parti mit-teżi li għamilt fuq id-drittijiet umani f’dak li għandu x’jaqsam mat-tgawdija tal-familja. Fiha kelli 100 miżura li qegħdin ukoll online u forsi jistgħu jkunu parti mill-konsiderazzjonijiet tagħkom.

IĊ-CHAIRPERSON: Grazzi mill-ġdid. Ħadna nota ħalli nsibu dawn il-dokumenti li għamilt aċċenn għalihom.
APPROVAZZJONI TAR-RAPPORT MAĦRUĠ MILL-KUMITAT PERMANENTI DWAR L-AFFARIJIET TAL-FAMILJA INTITOLAT “RAPPORT DWAR IĊ-CHILDCARE”

IĊ-CHAIRPERSON: Fuq l-aġenda għandna wkoll l-approvazzjoni tar-rapport maħruġ mill-Kumitat Permanenti dwar l-Affarijiet tal-Familja, intitolat “Rapport dwar iċ-Childcare”. Ma nafx jekk il-Membri humiex f’pożizzjoni li napprovaw dan ir-rapport illum? (Onor. Membri: Iva). Tajjeb. Mela l-Kumitat qiegħed japprova dan ir-rapport bl-aħħar emendi li saru minn diversi Membri ta’ dan il-Kumitat. Fil-faż issa jiġi ċċirkolat magħkom u meta naraw l-aħħar verżjoni nibagħtu kopja tiegħu lil kull persuna u organizzazzjoni li ġiet tkellimna fuq is-suġġett. Imbagħad jitpoġġa wkoll fuq il-Mejda tal-Kamra fi stadju ulterjuri.

L-Onor. Katya De Giovanni.

ONOR. KATYA DE GIOVANNI: Naħseb irridu nsibu data biex nikkonkludu r-rapporti l-oħra. 

IĊ-CHAIRPERSON: Bħalissa r-rapport li għandna pendenti huwa tal-vjolenza domestika li rridu niltaqgħu f’laqgħa konġunta. Imbagħad fil-każ naraw x’inhu l-aktar prattiku biex niltaqgħu u niddiskutuha. Nirringrazzjakom.

Fl-4.10 p.m. il‑Kumitat aġġorna għal data li kellha tiġi komunikata aktar tard.

